
Azərbaycan Ordusunun illərdir özünümüdafiə tədbirlərini 

gücləndirməsi, yüksək keyfiyyətli hərbi arsenalını və bilikli 
kadr ehtiyatlarını artırması 44 günlük Vətən müharibəsində 

öz nəticəsini göstərdi. Milli Ordumuz qısa müddətli uğurlu müharibə 
apararaq, nəinki postsovet məkanında, o cümlədən, dünya 
miqyasında XX yüzilliyə öz möhürünü vurdu. 

Son illər ölkəmizdə sosial-iqtisadi 
sahələrdə görülən işlərlə paralel olaraq, 
hərbi quruculuq məsələləri də inkişaf 
etdirilir. Türkiyə, Rusiya, Pakistan, İsrail 
kimi ölkələrdən müasir və ən yüksək 
standartlara cavab verən silahlar 
alınaraq, ordumuzun texniki bazası 
gücləndirilir. Həmçinin daha hazırlıqlı 
qoşun növləri olan komando birliklərinin 
sayı artırılır. Artıq bir neçə komando 
hərbi hissəsi yaradılıb ki, bunlar da dağ-
meşə relyefində döyüşə və düşmənin 

istənilən təxribatlarına adekvat cavab 
verə bilən hazırlıqlı qoşun növlərindən 
ən optimalıdır. Komando qüvvələrinin 
tərkibində xidmət keçən hərbçilərimiz 
həm Türkiyədə, həm də ölkəmizdə 
intensiv hazırlıqlar və təlimlər kursların-
da olur, bilik və bacarıqlarını daha da 
artırırlar. Orduda islahatların intensivliyi 
göstərir ki, Azərbaycanda yeni, müa-
sir, hazırlıqlı ordu korpusları yaradılır 
və hərbi qüvvələrimiz getdikcə daha 
mobilləşdirilir. 

Prezident İlham Əliyevin ötən ilin 
dekabr ayında Hadrutda yeni hərbi 
hissənin açılışını etməsi də göstərdi 
ki, strateji əhəmiyyət daşıyan bu 
bölgədə Silahlı Qüvvələrimizin daha da 
gücləndirilməsi, ordumuzun təchizatı 
üçün ən müasir silah-sursatın, hərbi 
texnikaların gətirilməsi vacib şərtdir. 
Bu hərbi hissənin açılması və burada 
yeni hərbi birləşmənin – komando 
briqadasının yaradılması bizim üçün 
yenilik olmaqla yanaşı, həm də hərbi 

gücümüzün artırılmasının göstəricisidir. 
Bu briqadalar lokal və irimiqyaslı 
hərbi əməliyyatların icra edilməsində 
mütəşəkilliyi ilə fərqlənə bilən qoşun 
növüdür. 

Artıq ölkəmizdə sayca 3-cü 
olan Xocavənd rayonunun Hadrut 
qəsəbəsində komando hərbi hissəsi 
istifadəyə verilib.

Tanınmış hərbi ekspert Ədalət 
Verdiyev hesab edir ki, açılışı olan 3 ko-
mando hərbi hissəsinin gücü komando 
korpusu gücü ilə müqayisə edilməlidir. 
Belə bir ciddi imkan və potensiala 
malik birləşmənin məhz işğaldan 
azad olunmuş ərazilərdə yaradılması 
Ermənistana da bir mesaj ola bilər.

Türkiyədə təlim keçmiş bu koman-
dolar Xüsusi Təyinatlı Qüvvələrdən 
sonra Azərbaycan Ordusunun mo-

toatıcı və kəşfiyyat bölmələrindən 
üstün imkanlara malikdirlər. Bu ba-
xımdan, komandoların yaradılması 
həm də Xüsusi Təyinatlı Qüvvələrin 
daha da güclənməsinə səbəb olacaq. 
Azərbaycan Ordusunda peşəkarlığın ar-
tırılması, həmçinin digər bölmələrlə qar-
şılıqlı tapşırıqların daha effektiv yerinə 
yetirilməsi məqsədilə yaradılan koman-
do hərbi hissələri hərbi birləşmələrin 
fəaliyyətinə də kömək edəcək.

Qeyd edək ki, Türkiyədə "Komando 
hazırlığı kursu" keçmiş hərbçilər xüsusi 
kurslarda əlbəyaxa döyüş növlərinə 
yiyələnməklə yanaşı, paraşütlə atıl-
maq, dağ xizəkçiliyi, snayper və digər 
fiziki hazırlıq kurslarından keçirlər. 
Kursu uğurla bitirən heyət koman-
do bölmələrinə daxil edilir və onlara 
beretlər təqdim olunur.

Öz ənənəsinə sadiq qalaraq ad 
gününü – 60 illik yubileyini əsgərlərlə 
birlikdə keçirən Prezident İlham Əliyev 
hərbçilər qarşısında çıxış edərək, 
Hadrut döyüşlərini, qəsəbənin strateji 
əhəmiyyətini vurğulayaraq bildirdi ki, 
əgər Ermənistan yenidən Azərbaycan 
üçün təhlükə mənbəyi olmağa cəhd 
edərsə, onun axırı İkinci Qarabağ 
müharibəsindəki kimi olacaq, xalqımı-
za, dövlətimizə, ərazi bütövlüyümüzə 
hər hansı bir təhdid yaradılmasına 
imkan verilməyəcək: “Hadrutda yeni 
hərbi hissənin açılması çox əlamətdar 
hadisədir. Ona görə ki, bu bölgə strateji 
əhəmiyyət daşıyır. Hadrutda bizim güc-

lü silahlı birləşməmiz təhlükəsizliyimizi 
qoruyacaq. Digər tərəfdən, Hadrut azad 
edilmiş keçmiş Dağlıq Qarabağ Muxtar 
Vilayətinə aid olmuş yerdə yerləşir. 
Eyni zamanda, bu hərbi hissənin ən 
böyük əhəmiyyəti ondan ibarətdir ki, biz 
müharibədən sonra ordu quruculuğu 
prosesini dayandırmamışıq və orduya 
ayrılan xərcləri azaltmamışıq, əksinə, 
artırmışıq. Müharibədən sonra imza-
lanmış yeni kontraktlar icra edilir. Yeni 
kontraktlar əsasında artıq Azərbaycana 
ordumuzun təchizatı üçün ən müa-
sir silahlar, texnikalar gətirilir. Hərbi 
texnikanın alınması, hərbi xərclərin, 
eyni zamanda, hərbçilərin maaşlarının 
artırılması onu göstərir ki, müharibə 
başa çatsa da, ordu quruculuğu prosesi 
dayanmayacaq”.

Ordu quruculuğu istiqamətində 
görülən işlərə Prezident İlham 
Əliyevin yerli televiziya kanallarına 
müsahibəsində bir daha toxunuldu. 
Dövlətimizin başçısının Ermənistanla 
münasibətlər yaxşılaşsa da, hərbi 
arsenalımızı gücləndirəcəyimizlə bağlı 
fikirləri də bunun əyani sübutu idi. Bunu 

müharibədən ötən bir il ərzində artıq 
bir neçə dəfə Ermənistan ordusundakı 
revanşist qüvvələrin imkan düşdükcə 
təxribatlar törətməsi cəhdinə cavab 
kimi də qeyd etmək olar. Əlbəttə, 
qarşı tərəfin işğalçı, revanşist dav-
ranışlarına rəğmən, Prezident İlham 
Əliyev Azərbaycanın Ermənistanla 
sülh və normal qonşuluq əlaqələrinin 

başlana biləcəyini bəyan etdi. La-
kin bu fikirlərdən sonra deyilənlər 
ermənilərin ölkəmizin sülhsevər 
dövlət olduğundan maksimum ya-
rarlanmaq arzularının da üzərindən 
xətt çəkir. Belə ki, dövlətimizin 
başçısı Ermənistan hakimiyyətinə, 
cəmiyyətinə ciddi xəbərdarlıq edərək, 
Azərbaycanın sülh çağırışlarına cavab 
verməyəcəkləri təqdirdə, bu təklifin 
uzun müddət masada qalmayacağını 
vurğuladı. Bu qətiyyətli xəbərdarlığın 
arxasında iqtisadi amillərlə yanaşı, 
bütün təxribatlara adekvat cavab 
verə biləcək hərbi amillərin də ol-
ması istisna deyil. Azərbaycan Or-
dusunun qalib olduğu müharibədən 
sonra daha da güclənməsi faktoru 
bu barədə Ermənistan tərəfini ciddi 
düşündürməlidir. 

Bir sözlə, komando briqadalarının 
yaradılması əhalinin təhlükəsizliyinin 
təmini, torpaqlarımızın etibarlı müdafiəsi 
üçün vacib addımdır. Bütün bunlar 
Azərbaycana qarşı ola biləcək hər han-
sı təhdidin qarşısını almağa hesablanıb.

Onu da qeyd edək ki, Azərbaycan 
dövləti işğaldan azad olunan 
ərazilərdə yaşayacaq vətəndaşların 
qorunması, torpaqlarımızın etibarlı 
müdafiəsi, həmçinin sərhədlərimizin 
təhlükəsizliyinin təmin edilməsi 
istiqamətində ciddi addımlar atır. 
Təkcə 2021-ci il ərzində Şuşa, Laçın, 
Kəlbəcər, Xocavənd, Füzuli, Ağdam, 

Cəbrayıl, Zəngilan və Qubadlı rayon-
larında Müdafiə Nazirliyinin, Dövlət 
Sərhəd Xidmətinin yeni hərbi hissələri 
fəaliyyətə başlayıb. Bütün bunlar 
Azərbaycanın suveren ərazilərinin, 
xüsusilə, uzun illər işğalda qalmış 
torpaqlarının etibarlı əllərdə olduğunu 
əsaslı şəkildə sübut edir. 

Ümumiyyətlə, ordumuzun 
gücləndirilməsi, hərbçilərimizin yaşayış 
səviyyəsinin artırılması son illər ərzində 
Azərbaycan ərazisində bir çox yerlərdə 
yeni hərbi hissələr, hərbi şəhərciklərin 
salınması siyasəti bir neçə ildir ki, da-
vamlı şəkildə aparılır. Ordu quruculuğu 
istiqamətində aparılan işlər arasında 
hərbi hissələrin yaradılması, hərbçilərin 
xidmət şəraitinin yaxşılaşdırılması, on-
ların məişət-mənzil problemlərinin həlli 
həmişə diqqət mərkəzindədir. 20 il or-
duda qüsursuz xidmət etmiş hərbçilərə 
dövlət tərəfindən mənzillər verilir və 
bu günə qədər 2200-dən çox hərbçi 
dövlət tərəfindən mənzillə təmin olunub. 
Cari ilin sonuna qədər daha 130 hərbçi 
ailəsinə yeni mənzillər veriləcəkdir. Bü-
tün bunlar göstərir ki, ordumuz dövlət, 
şəxsən Prezident, Ali Baş Komandan 
tərəfindən daimi diqqətlə əhatə olunub. 
Bu diqqət və qayğının nəticəsində bu 
gün Azərbaycanın Ordusu dünyada 
qalib ordu kimi tanınır.

Ötən il 44 günlük Vətən 
müharibəsində yeni komanda birliyi 
yaradılan Hadrut qəsəbəsi işğalçı-
lardan azad edilməsəydi, Şuşaya 
gedib çatmaq daha çətin olardı. Şuşa 
əməliyyatı isə artıq bir dastana çev-
rilib. Dünyanın aparıcı ölkələrinin ali 
hərbi məktəblərində Şuşa əməliyyatı 
müzakirə edilir, təhlil olunur. Şuşa 
əməliyyatının heç bir artilleriya resur-
sundan, hava hücumundan istifadə 
edilmədən, sırf xüsusi təyinatlı 
qüvvələrin bilik və bacarıqları hesabına 
yüksək peşəkarlıqla icra olunması dün-
yanın yeni hərb tarixində diqqətəlayiq 
səhifədir. Bu misilsiz Qələbə sayəsində 
ordumuzun reytinqi dünya statistika-
sında kifayət qədər irəliləmiş, sayılıb-
seçilən yerlərdən birini tutmuşdur. 
Həqiqətən də, Şuşada olmuş insan-
lar inana bilmirlər ki, Azərbaycanın 
qəhrəman övladları yüngül silahlarla 
qayalara dırmanaraq, mədəniyyət 
paytaxtımız və Qarabağın tacı Şuşanı 
işğalçılardan azad etdilər. Bütün bu nü-
anslar onu deməyə əsas verir ki, bu gün 
Azərbaycan Ordusu nəinki regionun, 
həmçinin Yaxın və Orta Şərqin, bütün 
post-sovet məkanının ən qüdrətli silahlı 
qüvvələrindən biridir və bu güclənmə 
prosesi məqsədyönlü şəkildə davam 
etdirilir.

Anar TURAN,  
“Xalq qəzeti”

Əgər Ermənistan yenidən bizim üçün təhlükə mənbəyi 
olmağa cəhd edərsə, onların axırı İkinci Qarabağ 
müharibəsindəki kimi olacaqdır. 

İlham ƏLIYEV  
Azərbaycan Respublikasının Prezidenti,  

Silahlı Qüvvələrin Ali Baş Komandanı

Azərbaycanda müasir ordu quruculuğu 
xüsusi diqqət mərkəzindədir 

Estoniya çempionatının gümüş 
medalını qazanan gənc azərbaycanlı
Estoniyanın Tallin şəhərində yaşayan dostum, həmvətənimiz  

Zakir Miriyevdən iki gün əvvəl aldığım xoş xəbər məni çox 
qürurlandırdı. Zakir fərəhlə bildirdi ki, böyük oğlu 17 yaşlı Fərhad 

Miriyev cüdo üzrə gənclər arasında keçirilən ölkə birinciliyində fəxri 
kürsünün ikinci pilləsinə yüksələrək gümüş medal qazanıb. 

Bu, Fərhadın idmanda qazandığı ilk 
uğur deyil. 4 ildən artıqdır ki, cüdo və 
sambo idman növləri ilə məşğul olan 
gənc həmyerlimiz hələ 2020-ci ildə 
yeniyetmə gənclər arasında keçirilən 
cüdo üzrə ölkə çempionatında ikinci yeri 
tutmuşdu. Məşqçisi idman ustası Dmitri 
Budolin Fərhadın böyük perspektivə 
sahib olduğunu görüb, bu uğurdan 
sonra onu böyüklər arasında keçirilən 
turnirlərdə iştirak etməyə hazırlamağa 
başladı. Çox keçmədi ki, Fərhad usta-
dının etimadını doğrultdu və o, 2020 
və 2021-ci illərdə keçirilən ölkə çem-
pionatında öz çəki dərəcəsində ardıcıl 

iki dəfə fəxri kürsünün üçüncü pilləsinə 
yüksəldi. 2021-ci ildə Fərhad həm də  
sambo üzrə ölkə çempionatında üçüncü 
oldu. Bu uğurlar onu çox həvəsləndirdi. 

Atası Zakir Miriyev deyir ki, 
Fərhad Azərbaycan xalqının Qarabağ 
müharibəsində qazandığı qələbədən 
çox ruhlanmışdı və daim deyirdi ki, 
mən də öz Vətənimin şərəfinə idman-
da yüksək nailiyyət qazanacağam. 
Elə bu istəklə də 2022-ci ildə keçirilən 
cüdo üzrə ölkə çempionatında bütün 
rəqiblərinə böyük fərqlə qalıb gələrək 
finala yüksəldi. Finalda yaşda ondan 
böyük olan rəqibi yalnız təcrübəsi 

sayəsində Fərhada kiçik fərqlə qalib 
gələ bildi. 

Bu, Miriyevlər ailəsində təsadüfi 
uğur deyil. Xeyli vaxtdır ki, Tallində 
yaşayan Zakir Miriyevin  ailəsində üç 
oğlan uşağı böyüyür. Gənclərin üçü də 
Tallindəki xarici dillər gimnaziyasında 
təhsil alır. Çox qürurverici haldır ki, 
Azərbaycanın bu gənc övladlarının 
ikisinin – Fərhad və Pərvazın şəkilləri 
gimnaziyanın əlaçı şagirdlərinin şəkilləri 
ilə şərəf lövhəsində yer alır. 7 yaşlı kiçik 
Pərvin də qardaşlarının yolunu davam 
etdirməkdə qərarlıdır. Atasına söz verib 
ki, çox tezliklə onun şəkli də qardaşları 
ilə bir cərgədə olacaq. 

Fərhad təhsildə olduğu kimi, 
idmanda da uğurlara imza atmaqda 
davam edir. Ən böyük arzusu Avropa və 
Dünya çempionatı turnirlərində iştirak 
edib fəxri kürsünün ən yüksək pilləsinə 

qalxmaqdır. Uğuru münasibətilə 
onu telefonda təbrik edəndə dedi: 
“Əmi, sənə söz verirəm ki, Avropa və 
Dünya turnirlərində ilk böyük uğurumu  
Azərbaycan bayrağı ilə meydanda 
dövrə vurmaqla qeyd edəcəyəm”. 

Doğurdan da qürurverici sözlərdir. 
Azərbaycandan uzaqlarda yaşayasan, 
qəlbin Azərbaycana məhəbbət və sevgi 
ilə döyünsün. Sənə uğur olsun, Vətəni 
sevən və onu ləyaqətlə təmsil edən 
oğul!  

İlqar RÜSTƏMOV, “Xalq qəzeti” 

“Azərişıq” ASC-dən 
bildiriblər ki, layihə çərçivəsində Sabirabadın 
3 kəndinin elektrik şəbəkəsi yenidən quru-
lur. Rayonunun Əliləmbəyli, Ağasən və Çöl 
Ağammədli kəndlərinin elektrik şəbəkələrində 
yenidənqurma işlərinə başlanılıb.

Bu kəndlərdə 1970-ci illərdən istismarda 
olan köhnəlmiş transformator məntəqələri, 
elektrik naqilləri, ağac dayaqlar və sayğaclar 
yeniləri ilə əvəz olunur.

İşlərə başlanıldıqdan qısa müddət sonra 
Əliləmbəyli kəndində 210 evi qidalandıran, 
müxtəlif gücdə 5 ədəd kompleks transforma-
tor məntəqəsi quraşdırılıb. 22 km-ə yaxın 0,4 
kV-luq elektrik xətti yenilənib. 

Ağasən və Çöl Ağammədli kəndlərində 
isə 7 ədəd müasir tipli kompleks transfor-
mator məntəqəsinin quraşdırılması planlaş-
dırılıb. Onlardan 3-ü artıq hazır vəziyyətə 
gətitilib.

Görülən işlər çərçivəsində hər 3 kəndin 
ərazisində 1600 ədəd dayaq basdırılıb, 39 
km-ə yaxın 0,4 kV-luq elektrik xətti çəkilib. 
Həmçinin, abonentlərin sayğacları yenilənir. 

Layihənin icrası tam başa çatdıqdan 
sonra Əliləmbəyli, Ağasən və Çöl Ağammədli 
kəndlərində 369 abonentin elektrik enerjisi 
təchizatı yaxşılaşdıracaq. 

Samirə ƏLIYEVA, “Xalq qəzeti”

“Azərişıq” ASC yeni ildən etibarən 
regionlarda yeni layihəyə start verib. Bu 
il ərzində, ümumilikdə, müxtəlif regionları 
əhatə edən 100-dən çox kənd və yaşayış 
məntəqəsinin elektrik enerji şəbəkəsi 
tamamilə yenidən qurulacaq. 

Mingəçevirlilər 20 Yanvar şəhidlərinin 
ruhunu qədirbilənliklə yad etdilər

Şəhər icra hakimiyyətinin başçısı İlham 
İsmayılov, aparatın məsul şəxsləri, hüquq-
mühafizə oraqanlarının, idarə, müəssisə və 
təşkilatların rəhbərləri Vətən müharibəsi vete-
ranları, şəhid ailələri cəmiyyətlərinin sədrləri və 
kütləvi informasiya vasitələrinin nümayəndələri 
də Şəhidlər xiyabanına gələrək abidə önünə 

əklillər və gül dəstələri qoydular. İzdihamlı 
mitinq zamanı şəhidlərin ruhuna dualar oxun-
du. Saat 12 tamamda isə şəhidlərin ruhu bir 
dəqiqəlik sükutla yad edildi.

İlqar HƏSƏNOV,  
“Xalq qəzeti”nin bölgə müxbiri 

Bəzi yaşayış məntəqələrində  
elektrik şəbəkələri yenidən qurulur 

Ölkənin hər yerində olduğu kimi, Mingəçevirdə də Ümumxalq Hüzn Günü 
möhtəşəm izdihamla keçdi. Şəhərdəki Şəhidlər xiyabanında ucaldılmış 20 
Yanvar şəhidlərinin abidə kompleksi həmin gün daha izdihamlı idi. Minlərlə 

mingəçevirli ümumxalq hüzn günündə abidə kompleksini ziyarət edərək, 20 Yanvar 
şəhidlərinin xatirəsini əziz tutur, kompleksin önünə gül dəstələri qoyurdular. 
Şəhidlər xiyabanına gələn mingəçevirlilər paralel olaraq burada uyuyan Vətən 
müharibəsi şəhidlərinin məzarlarını ziyarət edir, üzərinə gül dəstələri düzürdülər. 

İsmayıllıda VII Azərbaycan  
Beynəlxalq Arıçılıq Konfransı 

İsmayıllı rayonunun İvanovka kəndində VII Azərbaycan Beynəlxalq Arıçılıq 
Konfransı keçirilib. Tədbirdə Azərbaycan, Türkiyə, Macarıstandan, Belarus, 
Litvadan peşəkar arıçılar, elm və iş adamları iştirak ediblər. 

Kənd Təsərrüfatı Nazirliyindən verilən 
məlumatda bildirilir ki, tədbiri giriş sözü ilə 
açan kənd təsərrüfatı nazirinin müavini Sarvan 
Cəfərov qeyd edib ki, Azərbaycan Respublika-
sının Prezidenti cənab İlham Əliyev tərəfindən 
aqrar sahənin inkişafı prioritet istiqamətlərdən 
biri elan edilib. Kənd təsərrüfatının qədim 
və gəlirli təsərrüfat növlərindən olan arıçılıq 
sahəsinin inkişafı mühüm əhəmiyyət kəsb 
edir. Ölkə ərazisi arıçılığın inkişafı baxımından 
əlverişli təbii-iqlim şəraitinə və bal verən zəngin 
bitki örtüyünə malikdir. 

Konfrans iştirakçılarının diqqətinə çatdı-
rılıb ki, arıçılıqda yerli genofondların qorun-
ması istiqamətində Kənd Təsərrüfatı Nazirliyi 
tərəfindən təsərrüfatların damazlıq növünün 
müəyyən edilməsi üçün mütəmadi işlər həyata 
keçirilir. Bu məqsədlə, yerli genofondda olan 
“Boz dağ Qafqaz” arı cinsi yetişdirilən 3 arıçılıq 
təsərrüfatında zootexniki qiymətləndirilmə 
aparılıb və onlar damazlıq təsərrüfat kimi 
qeydiyyata götürülərək dövlət reystrinə daxil 
edilib. Damazlıq təsərrürfatların yaradılması, 
seleksiya-damazlıq işlərinin təşkil edilməsi 
üçün nazirlik tərəfindən mütəmadi monitorinqlər 
keçirilir, qiymətləndirmə aparılır, cinslər üzrə 
göstərcilər təhlil edilir. Damazlıq arıçılığın 
inkişafı məqsədilə ilk dəfə Zaqatala rayonunda 
“təcrid” zonası yaradılıb. 

Göstərilmiş dəstək tədbirləri nəticəsində 
2017-ci illə müqayisədə 2021-ci ildə arı 
ailələrinin sayı 331 min vahid və ya 2,2 dəfə 
artaraq 602,8 min vahidə, bal istehsalının 
həcmi isə 3,6 min ton və ya 1,5 dəfə artaraq 
6,6 min tona çatıb. Ötən illər ərzində ilk dəfə 
olaraq 6 ton Azərbaycan balı Yaponiyaya ixrac 

edilib. 2021-ci ildə 22 258 arıçının subsidiya ilə 
əlaqədar müraciəti daxil olub və 531 325 arı 
ailəsinə görə və 5313.2 min manat dəyərində 
subsidiya ödənilib.

Müzəffər Ali Baş Komandan İlham Əliyevin 
rəhbərliyi ilə Azərbaycan Ordusu tərəfindən 
torpaqlarımızın işğalçılardan azad edilməsi 
kənd təsərrüfatı sektorunda, o cümlədən, 
arıçılıq sahəsində yeni perspektivlər açıb. Belə 
ki, pilot layihə çərçivəsində Kəlbəcər və Laçın 
rayonlarının təhlükəsiz zonalarına arı ailələri, 
qoyunçuluq təsərrüfatlarının köçürülməsi həyata 
keçirilib. Layihə çərçivəsində Kəlbəcərdən 59, 
Laçından 15 arıçı fermer olmaqla, ümumilikdə, 
74 arıçı fermer tərəfindən 4531 arı ailəsi, 8569 
baş xırdabuynuzlu heyvanın dislokasiya üzrə 
köçürülməsi təşkil edilib. 2022-ci ildə işğal-
dan azad olunmuş ərazilər üzrə örüş, otlaq 
və biçənək sahələrinin istifadəyə və icarəyə 
verilməsi, arı ailələrinin köçürülməsi üçün elek
tron portalın hazırlanması işləri aparılır.

Azərbaycan Arıçılar Assosiasiyasının sədri 
Bədrəddin Həsrətov və Peşəkar Arıçılar Birli-
yinin sədri Elxan Ələkbərov ölkədə arıçılığın 
inkişafına dövlət dəstəyi, arı ailələrinin və arıçı-
lıq məhsullarının çeşidinin artırılması, arıçılıqda 
xəstəliklərə qarşı mübarizə tədbirləri barədə 
tədbir iştirakçılarına ətraflı məlumat veriblər. 
Konfransda arı xəstəlikərinin müalicəsi və 
profilaktikası, apiterapiya və onun əhəmiyyəti, 
dünya təcrübəsi və standartları, paket arıçılığı, 
pavilyon arıçılığı, Ana arı yetişdirilməsi, bal qab-
laşdırılmasında innovativ texnologiyanın tətbiqi 
və digər mövzularda təqdimatlar keçirilib. 

Samirə ƏLIYEVA, “Xalq qəzeti”

